
MAKTABGACHA TA’LIM 
TASHKILOTLARIDAGI 

DIZARTRIYANING YENGIL 
SHAKLIGA EGA 6-7 YOSHLI 

BOLALARDAGI NUTQ 
KAMCHILIKLARINI O‘YIN 

TEXNOLOGIYALARI ASOSIDA 
KORREKSIYALASHNING 

SAMARADORLIGI
Baxadirova Zulfizar Azimbayevna

Xalqaro Nordik Universiteti Pedagogika kafedrasi katta oʻqituvchisi,
Nizomiy nomidagi Oʻzbekiston Milliy pedagogika universiteti

mustaqil tadqiqotchisi

Annotatsiya: “Maktabgacha ta’lim tashkilotlaridagi dizartriyaning yengil shakliga ega 6-7 yoshli bolalardagi nutq kam-
chiliklarini o‘yin texnologiyalari asosida korreksiyalashning samaradorligi” nomli maqolada muallif tadqiqot mavzusining 
dolzarbligini ochib beradi. Muallif dizartriyaning yengil shakli kabi nutq buzilishlari bo‘yicha nazariy tadqiqotlar natijalarini 
taqdim etadi hamda maktabgacha yoshdagi bolalarning yetakchi faoliyatini hisobga olgan holda fonetiko-fonematik jara
yonlarni rivojlantirish muammolari bo‘yicha adabiyotlar sharhini amalga oshiradi. Shuningdek, maqolada logopedik ishda 
qo‘llaniladigan zamonaviy o‘yin usullari va texnologiyalari yoritilib, dizartriyada nutq kamchiliklarini korreksiya qilishda 
ushbu usullarning yuqori samaradorligi bo‘yicha tegishli xulosalar berilgan.

Kalit so‘zlar: yengil darajadagi dizartriya, nutq patologiyasi, fonetik-fonematik rivojlanmaganlik, korreksion-logopedik 
ta’sir, logopedik o‘yin texnologiyalari, artikulyatsion va fonematik integratsiya, didaktik geymifikatsiya, logopedik korrek-
siya samaradorligi.
Abstract: In the article titled “The Effectiveness of Correcting Speech Disorders in 6-7-Year-Old Children with Mild Dys-
arthria in Preschool Educational Organizations Based on Game Technologies,” the author reveals the relevance of the 
research topic. The author presents the results of theoretical research on speech disorders such as mild dysarthria and 
carries out a literature review on the problems of developing phonetic-phonemic processes, taking into account the 
leading activity of preschool children. Furthermore, the article highlights modern game methods and technologies used in 
speech therapy work and provides relevant conclusions regarding the high effectiveness of these methods in correcting 
speech disorders associated with dysarthria.

Key words: mild dysarthria, speech pathology, phonetic-phonemic underdevelopment, corrective speech therapy inter-
vention, speech therapy game technologies, articulatory and phonemic integration, didactic gamification, effectiveness of 
speech therapy correction.
Аннотация: В статье под названием “Эффективность коррекции речевых нарушений на основе игровых тех-
нологий у детей 6-7 лет с лёгкой формой дизартрии в дошкольных образовательных организациях” автор рас-
крывает актуальность темы исследования. Автор представляет результаты теоретических исследований таких 
речевых нарушений, как лёгкая форма дизартрии, и проводит обзор литературы по проблемам развития фонети-
ко-фонематических процессов с учётом ведущей деятельности детей дошкольного возраста. Также в статье осве-
щаются современные игровые методы и технологии, используемые в логопедической работе, и приводятся соот-
ветствующие выводы о высокой эффективности этих методов при коррекции речевых нарушений при дизартрии.

Ключевые слова: дизартрия лёгкой степени, речевая патология, фонетико-фонематическое недоразвитие, кор-
рекционно-логопедическое воздействие, логопедические игровые технологии.

KIRISH
Respublikamizda so‘nggi yillarda ta’lim tizimini globallashuv jarayonlari asosida modernizatsiya qilish 

hamda maktabgacha ta’lim sifatini oshirishga qaratilgan keng ko‘lamli islohotlar amalga oshirilmoqda.
Mazkur islohotlar doirasida maktabgacha yoshdagi nutq kamchiligiga ega, yengil darajadagi dizartriyaga 

ega 6-7 yoshli bolalarga samarali logopedik yordamning ilmiy asoslangan texnologiyalarini ishlab chiqish 
dolzarb masalalardan biri hisoblanadi. Shu nuqtai nazardan, 6-7 yoshli yengil darajadagi dizartriyaga ega 
bolalarda tovush talaffuzi, fonematik idrok, fonematik eshitish, tovushlarni differensiatsiyalash, fonematik tahlil 
va sintez hamda nutqiy-kommunikativ faollikni o‘zaro integratsiyalashgan holda rivojlantirishga xizmat qiluvchi 
o‘yin texnologiyalari majmuasini ishlab chiqish va amaliyotga joriy etish muhim ilmiy-amaliy ahamiyat kasb 
etadi.

Mazkur texnologiyaning korreksion bosqichlari, pedagogik shart-sharoitlari, mazmuni, metodlari, vositalari 
hamda samaradorlik mezonlarini ilmiy asoslash maxsus pedagogika va logopediya nazariyasini takomillashti-
rish, shuningdek, logopedik amaliyot samaradorligini oshirishga xizmat qiladi.

Muammoning dolzarbligi, avvalo, 6-7 yosh davri bolaning maktab ta’limiga tayyorgarlik bosqichi ekanligi 
bilan izohlanadi. Aynan ushbu davrda fonematik eshitish, fonematik idrok, tovush tahlili va sintezi hamda to‘g‘ri 
talaffuz ko‘nikmalarining yetarli darajada shakllanmaganligi keyinchalik o‘qish va yozish malakalarini egallash 
jarayonida turli qiyinchiliklarni yuzaga keltirishi mumkin. Shu bois mazkur kamchiliklarni o‘yin texnologiyalari 
asosida barvaqt korreksiya qilish maktab ta’limining muvaffaqiyatli boshlanishini ta’minlovchi muhim omillardan 
biri hisoblanadi.

“O‘zbekiston - 2030” strategiyasida maktabgacha ta’lim tizimini yangi bosqichga olib chiqish va bolalarni 
maktabga tayyorlov guruhlari bilan to‘liq qamrab olish ustuvor maqsad sifatida belgilangan bo‘lib, Vazirlar Mahka-
masining 2020-yil 22-dekabrdagi 802-sonli1 “Maktabgacha ta’lim va tarbiyaning davlat standartini tasdiqlash 
to‘g‘risida”gi hamda 2024-yil 25-yanvardagi 46-sonli “Alohida ta’lim ehtiyojlari bo‘lgan bolalarga ta’lim berish 
tizimini takomillashtirish chora-tadbirlari to‘g‘risida”gi qarorlari va sohaga oid boshqa me’yoriy-huquqiy hujjat-
larda belgilangan vazifalarni amalga oshirishga mazkur maqolada yoritilgan ilmiy natijalar muayyan darajada 
xizmat qiladi.

MAVZUGA OID ADABIYOTLAR SHARHI
Nutq patologiyalarining neyropsixologik asoslarini o‘rganishda olimlardan A. Darley, A. Aronson va 

J. Brown tomonidan ishlab chiqilgan motor nutq buzilishlari tasnifi muhim ilmiy manba hisoblanadi. Ularning 
tadqiqotlarida dizartriyaning kelib chiqish mexanizmlari, artikulyatsiya apparati faoliyati hamda nutq tushunar
liligini oshirish usullari batafsil yoritilgan.

Keyingi tadqiqotlarda D. Beukelman, M. Strand, L. Pennington, E. Maas va D. Robin tomonidan motor 
rejalashtirish, artikulyatsion harakatlarni takomillashtirish hamda kommunikativ kompetensiyani rivojlantirish 
bo‘yicha samarali logopedik yondashuvlar taklif etilgan.

Rossiya logopediya maktabi vakillari Ye.N. Vinarskaya, Ye.F. Arxipova, L.V. Lopatina, G.V. Chirkina, 
T.B. Filicheva va G.A. Kashe tomonidan fonetiko-fonematik rivojlanmaganlikni tashxislash va korreksiyalash 
metodikalari ishlab chiqilgan. Ayniqsa, T.B. Filicheva va G.V. Chirkina tomonidan tavsiya etilgan bosqichma-
bosqich logopedik ish tizimi maktabgacha yoshdagi bolalarda tovush talaffuzi, fonematik idrok, fonematik tahlil 
va sintezni rivojlantirishda amaliy ahamiyat kasb etadi.

O‘yin faoliyatining bolaning psixik va nutqiy rivojlanishidagi o‘rni L.S. Vygotskiy, D.B. Elkonin, G.A. Volkova, 
V.I. Seliverstov hamda T.A. Tkachenko tomonidan chuqur o‘rganilgan. Ushbu olimlarning ilmiy qarashlariga 
ko‘ra, o‘yin maktabgacha yoshdagi bolaning yetakchi faoliyati bo‘lib, u nutqiy faollikni, muloqot ko‘nikmalarini, 
fonematik idrokni hamda artikulyatsion harakatlarni tabiiy sharoitda rivojlantirish imkonini beradi.

Shu bois logopedik mashg‘ulotlarda didaktik va interaktiv o‘yinlardan foydalanish korreksion ish samara-
dorligini sezilarli darajada oshiradi.

O‘zbekiston olimlari L.R. Mo‘minova, M.Yu. Ayupova, X.M. Po‘latova, D.A. Nurkeldiyeva, Z.M. Axme-
dovalarning ilmiy ishlari respublikamizda logopedik yordam tizimini takomillashtirish, nutq buzilishlarini erta 
aniqlash va korreksiyalash metodikalarini ishlab chiqishga bag‘ishlangan.

Adabiyotlar tahlili shuni ko‘rsatadiki, mavjud ilmiy ishlarda dizartriyani korreksiyalashning nazariy va metodik 
asoslari yetarlicha yoritilgan bo‘lsa-da, aynan maktabgacha ta’lim tashkilotlaridagi 6–7 yoshli yengil darajadagi 
dizartriyaga ega bolalarda fonetiko-fonematik nutq buzilishlarini o‘yin texnologiyalari asosida kompleks korrek-
siyalashning pedagogik modeli, bosqichlari, mezonlari va samaradorligi masalalari yetarli darajada tadqiq etil-
magan. Mazkur holat ushbu tadqiqotning dolzarbligini belgilaydi hamda yangi ilmiy-metodik yechimlarni ishlab 
chiqishni taqozo etadi.

1	 https://lex.uz/docs/5179335?ONDATE=26.01.2024

Tadqiqotga oid adabiyotlar tahlili shuni ko‘rsatdiki, maktabgacha yoshdagi bolalarda uchraydigan nutqning 
fonetik-fonematik rivojlanmaganligini tashxislash va korreksiyalash jarayonlarining samaradorligini oshirish 
maxsus pedagogika hamda logopediyaning ustuvor vazifalaridan biri bo‘lib, bu bizning tadqiqot mavzumizning 
dolzarbligini belgilaydi.

TADQIQOT METODOLOGIYASI
Yengil darajadagi dizartriyaga ega 6-7 yoshli bolalarda nutqning fonetik-fonematik rivojlanmaganligini o‘yin 

texnologiyalari asosida korreksiyalashning mazmuni va metodik tizimini takomillashtirish, uning pedagogik 
shart-sharoitlarini aniqlash hamda samaradorligini eksperimental asoslash mazkur maqolaning dolzarbligi va 
ilmiy-amaliy ahamiyatini belgilaydi.

Maktabgacha yoshdagi bolalarda uchraydigan yengil darajadagi dizartriya va fonetiko-fonematik nutq rivoj
lanmaganligini korreksiyalash muammosi logopediya hamda maxsus pedagogikaning dolzarb yo‘nalishlaridan 
biri hisoblanadi. So‘nggi yillarda olib borilgan ilmiy tadqiqotlarda nutq buzilishlarini barvaqt aniqlash, ularni 
kompleks korreksiyalash hamda o‘yin texnologiyalaridan samarali foydalanish masalalariga alohida e’tibor 
qaratilmoqda.

Mazkur tadqiqotlarda inklyuziv ta’lim sharoitida logopedik xizmatni tashkil etish, fonetik-fonematik 
kamchiliklarni bartaraf etish hamda bolalarning nutqiy rivojlanishini qo‘llab-quvvatlashning ilmiy-metodik 
asoslari ishlab chiqilgan.

So‘nggi yillarda xorijiy tadqiqotlarda raqamli va o‘yin texnologiyalaridan foydalanish masalasi ham keng 
o‘rganilmoqda.

Ushbu maqolani tayyorlash jarayonida maktabgacha ta’lim tashkilotlaridagi 6-7 yoshli yengil darajadagi 
dizartriyaga ega bolalardagi nutq kamchiliklarini bartaraf etish maqsadida qiyosiy taqqoslash, nazariy-man-
baviy tahlil hamda korreksion-pedagogik kuzatuv usullaridan foydalanildi.

TAHLIL VA NATIJALAR
Qiyosiy taqqoslash usuli orqali 6-7 yoshli yengil dizartriyaga ega bolalarning an’anaviy logopedik 

mashg‘ulotlar hamda o‘yin texnologiyalari asosida tashkil etilgan korreksion mashg‘ulotlardagi nutqiy ko‘rsat-
kichlari (artikulyatsion motorika, fonematik eshitish va tovush farqlash darajasi) o‘zaro solishtirildi. Qiyosiy tahlil 
natijasida o‘yin texnologiyalari qo‘llanilgan guruhda bolalarning logopedik topshiriqlarga bo‘lgan qiziqishi va 
fonetiko-fonematik jarayonlarning tiklanish sur’ati sezilarli darajada yuqori ekanligi isbotlandi.

Nazariy-metodik tahlil usulida sohaga oid zamonaviy maxsus pedagogika va logopediyaga oid adabiyotlar, 
shuningdek, maktabgacha yoshdagi bolalarning yetakchi faoliyati bo‘lmish o‘yin fenomeniga oid tadqiqotlar 
qiyoslanib, yengil dizartriyada qo‘llaniladigan optimal didaktik o‘yinlar majmuasi ajratib olindi. Pedagogik 
kuzatuv va diagnostika usulida bolalarning nutqiy rivojlanish dinamikasi, artikulyatsion a’zolar mushak tonusi va 
so‘z tahlili ko‘nikmalari bosqichma-bosqich kuzatilib, olingan korreksion natijalarning samaradorligi baholandi.

Maktabgacha ta’lim tashkilotlarida 6-7 yoshli yengil darajadagi dizartriyaga ega bolalardagi fone-
tiko-fonematik nutq buzilishlarini bartaraf etish yuzasidan olib borilgan tadqiqot doirasida 30 nafar tajriba va 
nazorat guruhlariga bo‘lingan bolalar o‘rtasida diagnostik tahlil o‘tkazildi. Tadqiqotning dastlabki bosqichida 
6-7  yoshli maktabgacha ta’lim tashkiloti tarbiyalanuvchilarida artikulyatsion motorika, fonematik eshitish, 
tovushlarni differensiatsiya qilish hamda so‘z tahlili ko‘nikmalari o‘rganildi.

Diagnostika natijalariga ko‘ra, tekshirilgan 10 % bolalarda yengil darajadagi dizartriya belgilari aniqlandi. 
Korreksion-pedagogik bosqichda tajriba guruhida innovatsion o‘yin texnologiyalaridan foydalanilgan holda 
logopedik mashg‘ulotlar tashkil etildi, nazorat guruhida esa an’anaviy metodlar qo‘llanildi. Yakuniy diagnostika 
natijalari innovatsion o‘yin texnologiyalari asosida olib borilgan mashg‘ulotlar yuqori samaradorlikka ega ekan-
ligini ko‘rsatdi.

XULOSA VA TAKLIFLAR
Olib borilgan tadqiqot natijalari shuni ko‘rsatdiki, maktabgacha ta’lim tashkilotlaridagi 6-7 yoshli yengil 

darajadagi dizartriyaga ega bolalarda nutq kamchiliklarini bartaraf etishda o‘yin texnologiyalariga asoslangan 
logopedik mashg‘ulotlar an’anaviy korreksion metodlarga nisbatan yuqori samaradorlikka ega. O‘yin faoliyati 
bolaning yosh va individual xususiyatlariga mos kelganligi sababli logopedik mashg‘ulotlarga bo‘lgan qiziqishni 
oshiradi, emotsional zo‘riqishni kamaytiradi hamda korreksion ta’sirning tabiiy va samarali kechishini ta’min-
laydi. Tadqiqot davomida artikulyatsion mashqlar, fonematik eshitishni rivojlantirish, tovushlarni differensiallash, 
fonematik tahlil va sintezni shakllantirishga qaratilgan didaktik hamda interaktiv o‘yinlardan tizimli foydalanish 
bolalarda nutqning fonetik-fonematik komponentlari sezilarli darajada yaxshilanishiga olib kelishi aniqlandi.

Ayniqsa, artikulyatsion apparat mushaklarining harakatchanligi, fonematik idrok, nutqiy faollik va kommu-
nikativ ko‘nikmalarning rivojlanishida ijobiy dinamika kuzatildi. Shuningdek, o‘yin texnologiyalaridan foydala-
nish logopedik mashg‘ulotlarda bolalarning mustaqil faoliyatini rag‘batlantirdi, diqqatning barqarorlashishiga, 
eshitish xotirasining rivojlanishiga hamda nutqiy topshiriqlarni bajarish motivatsiyasining oshishiga xizmat qildi. 
Bu esa korreksion-pedagogik jarayonning samaradorligini oshirish bilan birga bolalarni maktab ta’limiga sifatli 
tayyorlash uchun muhim omil ekanligini tasdiqladi.

Natijalar shuni ko‘rsatdiki, yengil darajadagi dizartriyaga ega bolalarda o‘yin texnologiyalarini kompleks 
qo‘llash o‘qish va yozish jarayonida uchrashi mumkin bo‘lgan disgrafiya, disleksiya hamda boshqa ikkilamchi 
nutq buzilishlarining oldini olishda muhim profilaktik ahamiyat kasb etadi. Mazkur yondashuv bolalarning ijti-
moiy moslashuvi, tengdoshlari bilan muloqotga kirishishi va keyingi ta’lim bosqichlariga muvaffaqiyatli tayyor-
lanishini ta’minlaydi.

Tadqiqot natijalariga asoslanib, quyidagi takliflarni ilgari surish maqsadga muvofiq hisoblanadi:

1.	 Maktabgacha ta’lim tashkilotlarida yengil darajadagi dizartriyaga ega bolalar bilan olib boriladigan logo-
pedik mashg‘ulotlar mazmuniga zamonaviy o‘yin texnologiyalarini tizimli ravishda kiritish tavsiya etiladi. 

2.	 Logopedlar uchun fonetiko-fonematik nutq buzilishlarini o‘yin texnologiyalari asosida korreksiyalash 
bo‘yicha metodik qo‘llanmalar, didaktik o‘yinlar majmuasi hamda amaliy tavsiyalar ishlab chiqilishi zarur. 

3.	 Maktabgacha ta’lim tashkilotlari logopedlarini innovatsion pedagogik va raqamli o‘yin texnologiyalaridan 
foydalanishga o‘rgatish maqsadida malaka oshirish kurslari va amaliy seminar-treninglarni muntazam 
tashkil etish maqsadga muvofiq. 

4.	 Maktabgacha ta’lim tashkilotlarida fonematik eshitish, artikulyatsion motorika va nutqiy rivojlanishni baho-
lash bo‘yicha muntazam diagnostik monitoring tizimini yo‘lga qo‘yish tavsiya etiladi. 

Mazkur takliflarning amaliyotga joriy etilishi maktabgacha yoshdagi bolalarda nutq kamchiliklarini barvaqt 
bartaraf etish, logopedik yordam sifatini oshirish hamda ularning maktab ta’limiga muvaffaqiyatli tayyorgarligini 
ta’minlashga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

